
Txalaparta argitaletxeak kaleratu dituen nobedadeen artean dago Telezailak: Nork
esan zuen telebistak tontotu egiten duela? izeneko saiakera. Bertan Katixa Agirre,
Koldo Almandoz, Harkaitz Cano, Irati Jimenez, Goizalde Landabaso eta Xabier
Mendiguren idazleek telesail anglosaxoei buruzko testuak idatzi dituzte, haien
zaletasunak eta gogoetak bakoitzaren idazle ahotsetik biluztuz. Mikel Soto editoreak
egin du hitzaurrea, eta berari zuzendu dizkiogu elkarrizketa honetako galderak.

(...) lau aukera daude zuk liburu hau eskuartean izan dezazun. Baga, kazetaria zara eta argitaletxeak
-ergo, nik- promozio gisa erabili dizu. Biga, beste liburu baten bila joan eta,kontsumoaren
bitxikeriak, hau eskuartean duzula amaitu duzu. higa, euskal letren militantea zara eta sei idazle
ezagun ikusita, erostea deliberatu duzu. Laga, proiektu honetan parte hartu dugunok bezain frikia
zara eta horrexegatik erosi duzu edo oparitu dizute. Zurea edozein aukera dela ere, lerro artean tarte
on bat pasatzea espero dugu'. Nire kasuan 'baga', baina aise izan zitekeen 'laga'. 'Boga' izan liteke
editoreari galdera honen erantzuna irakurtzea: funtsean, zergatik plazaratu horrelako liburu bat?

Editore gisa, nire eginbeharretako bat nik neuk irakurri nahiko nituzkeen liburuak argitaratzea da. Eta,
zalantzarik gabe, liburu hau irakurri nahiko nuke. Izan ere, liburu honen antzekoak izan daitezkeen
Teleshakespeare edo The Wire irakurri ditut... espainolez. Euskaraz liburu horiek egon ezean niri ez
dagokit kexatzea, editorea naiz eta, zorionez, nire argitaletxeak babestu eta lagundu egiten nau horrelako
proiektu bereziak proposatzen ditudanean. Beraz, esan bezala, nire eginbideetako bat nire gustukoak
liratekeen liburuak egitea da. Beste bat, noski, proiektu horiek errentagarri bihurtzea edo, gutxienez,
defizitario izan ez daitezen lortzea da.

Inportantea dela uste dut, gainera. Bestela, euskal irakurleek erdaretara joko dute (espainolera, kasu
gehienetan), nik egiten dudan bezala. Eta, hori, luzera begira, euskal literaturen eta kulturaren kalterako
izango dela uste dut.

Pertsonaien bizitza luzatzen dute telesailek, batzuetan geratzen zaigun haiekiko jakin-mina asetuz
(edo denborarekin suntsituz). Telesailena pertsonaien paradisua da, zure ustez?

Izan daiteke eta, kasu askotan, bada. Hainbat fikzio irakurtzerakoan edo ikusterakoan ez zaizu jakin-mina
pizten? Ikaragarri gustatuko litzaidake Pulp Fictioneko Jules Winfielden ibileren berri izatea; A Confederacy
of Duncesen Ignatius J. Reillyren desastre berriak ezagutzea; Lagun izoztua liburuaren Goioren iraganean
sakontzea eta abar eta abar. Baina oso gutxitan daukagu horretarako aukera. Zinemak literaturak baino
sarriago ematen digu aukera hori, baina, hala ere, batean zein bestean, burura datozkigun adibideak ez
dira gehiegi: James Bond? Henry Wilt? Martin Zubiletakoa?

Telesailak pertsonaiak taxutzeko ezin aproposagoak dira. Eta, gidoigile onei askatasunez jarduteko
aukerak ematen zaizkienean, maisuki egiten dute. Hitzaurrean diodanez, telesailetako pertsonaia ugari
"monumentalak dira, gidoigileek habitatzeko monumentuak eraiki dizkietelako".

Zortzi denboraldien ostean, pentsatzekoa da Gregory House goitik behera ezagutu beharko genukeela,
ezta? Bada, gustura ikusten nabil zortzigarren denboraldia, oraindik ere harritu egiten nau Sherlock
Holmesen aldaera moderno honek.

Hala ere, ekoizleen eta sharearen arriskupean ere badaude telesailetako pertsonaiak (edo talentu
eskasiaren menpe, 2007-2008ko gidoigileen grebak erakutsi zuenez). Eta hala, sarri, erraldoiak izan diren
pertsonaiak absurduak diren norakoak hartzera behartzen dituzte. Liburuaren azpitituluan iradokitzen
denez, telebistak halabeharrez tontotzen ez bagaitu, gure eginbeharra da ibilbide horien alde onak eta
txarrak bereizten jakitea eta onak aukeratzea.

Telebistak literaturari eta zinemari zegozkion baliabideak hartu ditu eta helburu jakin batzuen
zerbitzura jarri. Hain era ederrean!. Liburu hau beraz (batez ere literatur-) idazleekin egin beharrekoa
zen?

Tira, Koldo Almandoz berez ez da idazlea eta, hala ere, hausnarketa aberatsak, zorrotzak eta arras
literarioak egin ditu. Maria Fernandez-Cabrero abokatua da eta glosategi aparta egin du. Ez zuten zertan
idazle izan behar: Harkaitz edo Koldoren gomendioz -ez dut gogoan- kazetari bati ere egin genion parte
hartzeko proposamena. Eta esateko zerbait zeukan igeltseroren edo argiketariren bat ezagutu izan bagenu
(behintzat, Donostian, liburuaren aurkezpenean ezagutu genuen argeeketaria bezalakoa bazen), segur
asko parte hartzeko eskatu izanen genioke. Ezinbestekoa telebistaren aurrean jarrera kritiko eta
aberasgarri bat izatea zen.

Eta zergatik idazle hauek?

Gehienekin telesailei buruzko elkarrizketa interesgarriak neuzkalako aspalditik. Duela hainbat urte Harkaitz
Canorekin hasi nintzen hainbat telesaili buruz hitz egiten; gauza bera Irati Jimenezekin eta Goizalde
Landabasorekin; Katixa Agirrek Mad Men ikertzeko beka lortu zuela jakin nuen; irakurriak nituen Koldo
Almandozen hainbat elkarrizketa; Xabier Mendigurenekin proiektuaz hitz egin eta Columbori buruzko bere
teoria azaldu zidan... Era naturalean sortu eta egituratu da hasiera batean zaila zirudien proiektua. Baita
egileen laguntzagatik ere. Topikoa dirudi, editoreon betiko alu-zakil jana, baina benetako plazera izan da
guztiekin lan egitea.

Hala ere, izan zitezkeen beste batzuk. Orain, liburua kalean dagoenean, apurka-apurka ezagutzen noa
mundu honi buruz zer esana daukaten idazle, kazetari eta lagun gehiago. Liburuak aurrera egiten badu,
pentsatzen hasia nago liburuak bigarren parte bat beharko duela!

Liburua euskaraz da baina telesail asko espainolez, frantsesez edo ingelesez kontsumitu ditugu.
Egunerokotasunean presente dugun errealitate bat da (seriesyonkisen jarraitzaile amorratua den
kazetari honek dio hori). Erreferentzia-errealitate hori erdarari oso lotuta badago ere (edo
horregatik) hura euskaraz gogoetatzea garrantzitsua da?

Tira, kasu honetan, intelektual hauek esateko zeukatena zen inportanteena, nire ustez. Baina, bai,
inportantea da horrelako gaiei buruz euskaraz gogoeta egitea ere. Gure kultura konpartimenduetan zatituta
daukagu, guztiz, eta nire ustez hori transmisiorako kaltegarria da. Gure haur eta gazteek erdaretara jo
behar dute ezinbestean hainbat kontuz aritzeko. Eta errua ez da haiena, gurea baizik.

Euskal prentsak bidea egin du eta mundu mailan dauden joerak gutxi-asko aipatuak dira, baina oraindik ere
hainbat kontu kontsumitzeko edo horien inguruan gogoeta egiteko erdaretara jotzen dugu halabeharrez.
Beraz, bai, arrazoi duzu: euskaraz gogoetatzea garrantzitsua da.

Hala ere, bagabiltza, bagabiltza. Hor dago, adibidez, www.jatorrizkobertsioa.com webgunea. Hainbat
euskaldun auzolanean ari dira telesailak euskaraz disfrutatu ditzagun eta, bide batez, guztia bikoizteko
dugun ohitura espainol arbuiagarri eta atzeratua gainetik astintzen laguntzen digute... bejondeiela!

Ez dakit horrekin lotuta dagoen, baina glosategi baten beharra ere izan duzue...

Beharra esatea ere... Telesailen mundutxo hau ulertzeko lagungarria izan zitekeela otu zitzaidan. Baina,
batez ere, iruditzen zitzaidan Maria Fernandez-Cabrerok primeran egin zezakeela lan hori eta hala izan da;
emaitza bikaina dela uste dut, bere horretan irakurtzekoa. Sevillar gazteak Nabarra aldizkarian telesailei
buruz idazten zituenak irakurtzen nituen eta ikaragarri gustatzen zitzaizkidan. Hortik proposamena.

Liburuaren hitzaurrean telesailen kontuak egun euskal literaturan egiten ditugun proiektu eta
erabiltzen ditugun formatuen inguruko gogoeta egitera eraman zaitu: Ez da formatua soilik irauli
behar duguna edo, bestela esanda, ez da formatua irauli behar dugun gauzarik inportanteena. Ideiak
irauli behar ditugu. Baina ideiek behar dituzte zabaltzeko moduak, azpiegiturak, ideien berri
emateko komunikabideak... editorea zaren aldetik, badago arriskatzeko tarterik, margenik?

Badago arriskatzeko tarterik, baina euskal argitaletxeen mundua oso autoatsegina dela iruditzen zait.
Badakigu produktu batzuk funtzionatu egiten dutela eta horiei eusten diegu. Hainbat alderditan erruaren
parterik handiena editoreena dela uste dut. Idazleek, formatu aldetik bederen, badute gogoa gauza
ezberdinak egiteko, baina horrelakoak sarritan nekezak dira, garestiak, badaezpadakoak. Grabaketak,
irudiak, animazioak, bideoak, tamaina aldaketak, kolorea... garestiak dira. Eta egia da gauza batzuk egiteko
gure errakuntza tartea sarri txikia dela, baina beste batzuetarako ez, eta ez ditugu aldatzen erosotasun
hutsagatik. Editoreok gure bildumei kar ia mistikoarekin eusten diegu, adibidez. Sortzaile batek zerbait
ezberdina proposatzen duen bakoitzean editorearen alarma gorri guztiak pizten dira, era absurduan. Sarri
ezin izango da idazleak nahi duen guztia egin, baina ezin da ezezkoa deblauki eman. Zuk aipatzen dituzun
margen horiek badaude eta editore on baten lana da horiek kuantifikatzea eta idazlearen eta editorearen
artean horiek adostea. Hainbat proiektu aurrera atera ahal izateko idazleei egile eskubideen portzentajea
pittin bat jaistea proposatu diet -edo haiek proposatu didate- eta onartu egin dute proiektua axola
zitzaielako. Beraz, hor dago froga argia: idazleak prest daude euskal literaturaren margen horiek
zabaltzeko, editoreok gabiltza zuhur.

Gainera, nik uste dut idazleez gain, irakurleek ere aldaketak begi onez hartzen dituztela. Horixe izan da nire
esperientzia Kristalezko hiria, Mundua lo dagoen bitartean, Atsekabe zaitut, Joan edo Bränskint liburuekin.
Eta pentsatzen dut beste sortzaile eta editore batzuena ere izan dela Xabinator trilogia, Ihes ederra, Zazpi
kolore, Egizu lo edo beste apustu ausart batzuekin.

Bistan da, kasu honetan, esan dudanez, "betiko formatu eta teknologiekin egindako liburu berri bat" dela
Telezailak. Baina ausart xamarra edo, behintzat, ezberdina dela uste dut eta horrek pozten nau. Nire ustez
inportanteagoa baita gure literaturara ideia berriak ekartzea formatu berriak ekartzea baino.

Hala ere, prentsan eta hainbat zirkulutan izan duen harrera onaz harago, egidazu berriz galdera Durangoko
azoka pasatzen denean, orduan ezagutuko dut zein zen nire benetako margena, kar!

Amaitzeko, telesailen olde berri honen zale izatea ez ote da pasa 'frikia' izateko modu batetik 'cool'
izateko modu batera?

Baaaaaai, zalantzarik gabe. Gainera, gure mundutxo cooltureta hau Saturno aseezina da. Badago joera
bitxi bat "urrunago" heltzera, bereziago izatera eramaten gaituena: Pulp fiction kristoren filma da... jende
gehiegiri gustatzen zaion arte; Dexter ona da baina... komertzialegi bihurtzen ari da; Deloreanen maketa
ona zen, baina orain.... Subnormal xamarrak gara, ez dakit. Lagunartean horri "croquetas en la oreja"
deitzen diogu. Beti bereziena izateko beharra: pastako betaurrekoak modan daude, eros ditzagun
handiagoak; belarritakoak modan daude, jantzi ditzagun kroketak belarrietan. Eta, telesailen kontuan ere,
antzera gerta dakiguke (dagoeneko gertatu ez bazaigu). Beharbada hemendik gutxira Breaking Bad modan
egon beharrean Pippi Langstrump egongo da; eta esango dugu "Hura bai gidoia, hura!" (horren salbuespen
nabaria Xabier Mendiguren da. Liburuan argi utzi duenez, bera telesail horren "jatorrizko" jarraitzailea da).

Liburuaren hitzaurreak, hasiera batean, beste bi atal zeuzkan: How to become a freak eta One of us. Liburu
hau izan zitekeenaren parodia modukoak ziren, baina, azkenean, pozik gelditu nintzen egungo
emaitzarekin eta, argia zelakoan, zirikada horiek kendu nituen. Lasai, hala ere, Durangoko Azokarako
Lassie, Rin Tin Tin, Bonanza, Pippi Langstrumg eta telesail zahar ugari berrikusten ari naiz eta janzteko
kroketa poltsa osoa eramango dut baten batek ideia eta kroketa trukaketa egin nahi badu.

BIDEOA

99 idazki, 99 gutun, 99 parabola,
apotegma, aporia edo poema jaso
ditu Karlos Linazasorok Versus

(Elkar) izeneko liburuan. Elkarrek 
prentsaurrekoan aditzera eman
zuenez, "asko dute testu hauek
poesiatik, jolasetik, gogoetatik. Eta
bertan, ezarian eta nahi ezta bezala,
egileak hitz egiten digu bakardadeaz,
eta oroiminaz, eta gauza konkretu eta
abstraktuez, eta zeru-lurrez, eta
itsaso-lehorrez, den eta ez den
guztiaz eta ezerezaz".

AGENDA
Oier Guillanen
'Elkartasun basatia'
liburuaren aurkezpena
Liburu-aurkezpenak

2013-04-25 | Donostia

'Eta emakumeari sugeak
esan zion' liburuaz
solasean
Irakurle taldeak eta klubak

2013-04-25 | Bilbo

Ian McEwan-en 'Hoben-
ordaina' aztergai
Irakurle taldeak eta klubak

2013-04-25 | Gasteiz

"Zintzoen saldoan",
Deustuko Irakurle
Txokoan
Irakurle taldeak eta klubak

2013-05-08 | Deustu, Bilbo

'Moroak gara behelaino
artean?' liburua
mintzagai
Irakurle taldeak eta klubak

2013-05-10 | Iruñea

Lizarralderen 'Orbanak'
mintzagai
Irakurle taldeak eta klubak

2013-05-30 | Gasteiz

Agenda osoa ikusi

Haurrentzako irakurgai berriak sortu
eta idazleen lana bultzatu. Bi funtzio
horiek bete nahi ditu Lezamako Mikel
Zarate  literatura lehiaketak. Lehen
Hezkuntzako ikasleei (6-12 urte
bitartekoentzat) zuzenduriko
narrazioak behar dute izan,
jatorrizkoak, inoiz argitara eman
gabeak. Idazlanak aurkezteko epea
apirilaren 30a amaituko da. Sari
bakarra emango da, 3.000 eurokoa.
Leire Bilbao Barruetabeña, Miren
Agur Meabe Plaza, Xabier
Mendiguren Elizegik osatuko dute
epaimahaia. Lehiaketaren oinarriak,
esteka HONETAN.

"Errudun sentitzen naiz idazten ez
dudanean"

